
Къэбэрдей-Балъкъэр Республикэм и Iэтащхьэм и 
 саугъэтхэр щIэныгъэмрэ инновацэхэмрэ я IэнатIэм 
ехъулIэныгъэхэр къыщызыхьа лэжьакIуэ ныбжьы-
щIэхэм етыным теухуауэ щыIэ Советым къыхилъхьа 
чэнджэщхэм сыхэплъауэ унафэ сощI:

Къэбэрдей-Балъкъэр Республикэм и Iэтащхьэм и 
 саугъэтхэр щIэныгъэмрэ инновацэхэмрэ я IэнатIэм 
щылажьэ щIэныгъэлI ныбжьыщIэхэм 2021 гъэм къа-
хьа ехъулIэныгъэхэм папщIэ етын икIи Къэбэрдей- 
Балъкъэр Республикэм и Iэтащхьэм и саугъэтыр щIэ-
ныгъэмрэ инновацэхэмкIэ зыхуагъэфэща щIэныгъэлI 
ныбжьыщIэ цIэр яфIэщын:

Будаев Алим Хьэдис и къуэм, Гидрометеорологи-
емрэ дыкъэзыухъуреихь дунейм зэрызихъуэжым кIэ-
лъыплъынымкIэ къэрал къулыкъущIапIэм и «Бгы 
 лъагэ геофизикэ институт» федеральнэ къэрал бюд-
жет IуэхущIапIэм физикэмкIэ и къудамэм пшэхэм я 
зэхэлъыкIэр зыдж и лабораторэм и щIэныгъэ лэжьа-
кIуэ нэхъыщIэм, - ЩIым теухуа щIэныгъэм зегъэу-
жьыным хэлъхьэныгъэшхуэ хуэхъуа къэхутэныгъэхэр 
зэрыригъэкIуэкIам папщIэ;

Нарожнов Виктор Валерий и къуэм, «Урысейм щIэ-
ныгъэхэмкIэ и академием и Къэбэрдей-Балъкъэр 
щIэныгъэ центр» федеральнэ щIэныгъэ центр» феде-
ральнэ къэрал бюджет щIэныгъэ IуэхущIапIэм и къу-
дамэм - прикладной математикэмрэ автоматизацэм-
кIэ институтым автоматизацэмкIэ и лабораторэм и 
щIэныгъэ лэжьакIуэм, - пкъыгъуэхэр щыщIиупскIэкIэ, 
щызэжьэхэуэкIэ къэхъухэр къэхутэным хуэунэтIауэ 
иригъэкIуэкIа теорие, практикэ къэхутэныгъэхэм къри-
кIуахэм папщIэ;

Хьэвжокъуэ Людмилэ Борис и пхъум, «Урысейм 
щIэ ныгъэхэмкIэ и академием и Къэбэрдей-Балъкъэр 
щIэныгъэ центр» федеральнэ щIэныгъэ центр» феде-
ральнэ къэрал бюджет щIэныгъэ IуэхущIапIэм и 
 къудамэм - Гуманитар къэхутэныгъэхэмкIэ институ -
тым къэбэрдей-шэрджэс литературэмкIэ и къудамэм и 
унафэщIым, - гуманитар щIэныгъэхэм щызэфIигъэкIа 
щIэныгъэ лэжьыгъэхэм папщIэ;

Хьэжмэт Алианэ Лиуан и пхъум, «КIуэкIуэ В. М. и 
цIэр зезыхьэ Къэбэрдей-Балъкъэр къэрал аграрнэ 
уни верситет» профессиональнэ щIэныгъэ нэхъыщхьэ 
щрагъэгъуэт федеральнэ къэрал бюджет еджапIэм 
техникэ механикэмрэ физикэмкIэ и кафедрэм и ас-
систентым, - бгы нэкIухэм пхъэщхьэмыщхьэ жыгхэр 
щыгъэкIыным хуэщхьэпэну, къарурэ мылъкурэ къы-
дэзыгъэхуэну, щIыуэпсми зэран хуэмыхъуну щIэнып-
хъэхэмрэ Iэмалхэмрэ зэрызэхилъхьам папщIэ;

ХьэкIуащэ Инарэ Аслъэн и пхъум, «Бэрбэч Хь. М. и 
цIэр зезыхьэ Къэбэрдей-Балъкъэр къэрал универси-
тет» профессиональнэ щIэныгъэ нэхъыщхьэ щрагъэ-
гъуэт федеральнэ къэрал бюджет еджапIэм факуль-
тет терапиемкIэ и кафедрэм и ассистентым, - лъы-
дэуей, гу узыфэхэр зиIэ сымаджэхэм атероскле-
розыр, артериосклерозыр къазэрефыкI щIыкIэхэр 
зэхэгъэ кIы ным, лъынтхуэхэр ткIий щIэхъу, эндотелий-
хэм я къалэныр щIамыгъэзащIэ щхьэусыгъуэхэр къэ-
ху тэным хуэгъэза къэпщытэныгъэхэр иригъэкIуэкIыу 
абыхэм кърикIуа хэр я лэжьыгъэм къыщагъэсэбэп 
зэрыхъуам папщIэ.

 Къэбэрдей-Балъкъэр Республикэм
 и Iэтащхьэ                              КIУЭКIУЭ Казбек
Налшык къалэ
2021 гъэм бадзэуэгъуэм и 2-м
№76-УГ

Нобэ ди къэралым щагъэлъапIэ Уна-
гъуэм, лъагъуныгъэм, зэхуэпэжыным я 
махуэр. УФ-м и Президентым 2008 гъэм 
къыдигъэкIа Унафэм ипкъ иткIэ ягъэу-
ващ махуэшхуэр. «Унагъуэр быдэмэ, 
къэралыр лъэщщ», - жеIэ адыгэ пса-
лъэжьым. Ар пэжщ, сыту жыпIэмэ уна-
гъуэр къэралым и зы Iыхьэщ, жыла-
гъуэми и быдапIэ лъэщщ. Аращ къы-
щежьэр цIыхухэм яхэлъ хьэл дахэхэм я 
нэхъыбапIэр: лъагъуныгъэри, пщIэри, 
нэмысри, гумащIагъри, пэжыгъэри… 

АПХУЭДИЗ мыхьэнэ цIыху гъащIэм 
щы зиIэ унагъуэм гулъытэшхуи щегъуэт 
ди хэкум. Махуэшхуэр къэрал псом зэры-
щаIэтым и мурад нэхъыщхьэр уна-
гъуэшхуэхэм, быныфI къызыщIэува зэ-
щхьэ гъусэхэм, зэгурыIуэрэ зэдэIуэжу зэ-
дэпсэу, жылагъуэм щапхъэу къыщахь ди 
нэхъыжьыфIхэм пщIэ хэха, гулъытэ яхуэ-
щIынырщ. Илъэс 25-рэ нэхърэ мынэхъ 
мащIэкIэ апхуэдэу екIуу къызэдэгъуэ-
гурыкIуа зэщхьэгъусэхэм папщIэ къэра-
лым щагъэуващ «Лъагъуныгъэмрэ зэхуэ-
пэжынымрэ» медалыр, щIыхь, фIыщIэ 
тхылъ хэхахэр. 

Жыжьэ щыIэщ махуэшхуэм и къежьа-
пIэр. Тхыдэм къызэрыщыгъэлъэгъуам-
кIэ, ар епхащ Владимир щIыналъэм 
 щыпсэу мэкъумэшыщIэ унагъуэм къы-
хэкIа Февроние пщащэмрэ Муром къа-
лэм и пщыуэ XVI лIэщIыгъуэм щыта Пётр-
рэ яку дэлъа лъагъуныгъэ къабзэм. Къы-
зыхэкIа социальнэ гупхэм я зэхуэмыдэ-
ныгъэм емылъытауэ, ахэр насыпыфIэу, 
зэгурыIуэу, нэмыс яку дэлъу куэдрэ зэ-
дэпсэуауэ къыхощыж хъыбарым. Зэхуэ-
пэжу илъэсхэр зэдэзыхьа зэщхьэгъусэ -
хэр зы махуэм, бадзэуэгъуэм и 8-м, ду-
нейм ехыжащ. 

Махуэшхуэр гъэлъэпIэныр 2002 гъэм 
къыхалъхьауэ щытащ муромдэсхэм. 
Илъэс зыбжанэ дэкIри, абыхэм я жэр-
дэмыр ядиIыгъащ УФ-м и Къэрал Думэм 
икIи абы иужькIэщ къэрал Iэтащхьэм абы 
теухуа Унафэ къыщыдигъэкIар. А гуфIэ-
гъуэ махуэм езым и дамыгъи иIэжщ: ар 
шынэ-шынэ (ромашка) удз гъагъэращ. 
ЗэрыжаIэмкIэ, а удз гъагъэ хужь цIыкIур 
куэдым фIыуэ ялъагъу, къабзагъэмрэ 
 гуапагъэмрэ я нэщэнэуи къалъытэ. Фев-
рониерэ Пётррэ я фэеплъыр ягъэлъа-
пIэу, зэгуэкIуа пщащэхэмрэ щIалэхэмрэ 
ящыщ куэдым я хьэгъуэлIыгъуэр бадзэ-
уэгъуэм и 8-м трагъахуэ, зи цIэ къитIуа 
щихъхэр зэрыщытам хуэдэу фIыуэ зэ-
рылъагъуу, зэрылъытэу, зэхуэпэжу, насы-
пыфIэу зэдэпсэуныр я хъуэпсапIэу. 

Унагъуэм, лъагъуныгъэм, зэхуэпэжы-
ным я махуэр зытехуэ бадзэуэгъуэм и 8-р 
ди Урысей Федерацэм лэжьэгъуэ махуэу 
щыщытми, ар гулъытэншэ ящIыркъым 
къэрал унафэщIхэм. Дуней псор зэщIэ-
зыубыда пандемием и зэранкIэ а махуэр, 
нэхъапэм хуэдэу, мы лъэхъэнэм Iэтауэ 
ягъэлъапIэркъым, зэхуэсышхуэхэр, дауэ-
дапщэхэр иращIэкIыркъым. АтIэми, ма-
хуэшхуэм иIэ мыхьэнэр абы игъэлъахъ-

шэркъым. Ар гъэлъэпIэным къыхузэ-
рагъэпэща къэралпсо комитетым къыб-
гъэдэкI цIэ лъапIэхэр, щIыхь, фIыщIэ, 
щытхъу тхылъхэр хуагъэфащэ жыла-
гъуэм пщIэ щызиIэ, зэгурыIуэрэ зэдэIуэ-
жу псэу, нэмыс зи зэхуаку дэлъ, щIэблэ 
гъэса къызыщIэхъуэ зэщхьэгъусэ щыпкъэ 
куэдым. Апхуэдэу онлайн щытыкIэм иту 
ирагъэкIуэкI «Илъэсым и унагъуэ», «Уна-
гъуэр лъэпкъ хабзэхэм я хъумакIуэщ» 
урысейпсо зэпеуэхэр, «Си унагъуэ» сурэт 
зэхьэзэхуэр, нэгъуэщI Iуэхугъуэхэри. 
 Абыхэм щытекIуащ Къэбэрдей-Балъкъэ-
рым щыпсэу унагъуэ дахэ куэд. 

УФ-м и унафэщIхэм зэрагъэувауэ, къэ-
рал мыхьэнэ зиIэ унэтIыныгъэ нэхъыщ -
хьэ дыдэу ягъэув унагъуэм, сабийхэм 
ехьэлIа Iуэхугъуэ псори. ЖыпIэнурамэ, 
бын зыпI унагъуэхэм ди къэралым хуищI 
гулъытэм илъэс къэс хохъуэ. А унэтIыны-
гъэм хуолажьэ программэ щхьэхуэхэр, 
быныр пIыным, псэупIэ унэхэр егъэ фIэ-
кIуэным, унагъуэр зыхуей-зыхуэфIкIэ 
къы зэгъэпэщыным, нэгъуэщIхэми хуэ-
гъэпсауэ. Апхуэдэхэщ, къапщтэмэ, бын 
зыгъуэт унагъуэхэм къэралым социальнэ 
и лъэныкъуэкIэ зэрызащIигъакъуэр. Абы 
мыхьэнэшхуэ иIэщ унагъуэр хъума хъун, 
зэщхьэгъусэхэм яку псалъэмакъ мыщ-
хьэпэхэр къыдэмыхъуэн папщIэ, сыту 
жыпIэмэ «фIыуэ ялъагъур я гъусэмэ, 
пщы Iэм щIэсми арэзыхэр» мащIэ дыдэщ, 
щIэблэр зыхуей-зыхуэфIкIэ къызэгъэпэ-
щыным, гъэсэным, щIэныгъэрэ IэщIа-
гъэрэ етыным епха жэуаплыныгъэр 
иджырей адэ-анэхэм, зэщхьэгъусэхэм 
нэхъ куууэ зыхащIэри. КъинэмыщIауэ, а 
дэIэпыкъуныгъэхэм ирегъэфIакIуэ щIы-
налъэхэм щыщыIэ демографие щыты-
кIэр, сабий зэзыгъэгъуэтыну хуей уна-
гъуэхэри абы нэхъри трегъэгушхуэ.

Ди гуапэ зэрыхъущи, ди республикэм 
мы зэманым щолажьэ бын зиIэ уна-
гъуэхэм социальнэу ядэIэпыкъуным хуэ-
гъэпса программэ зыбжанэ. Абыхэм 
ящыщщ, къапщтэмэ, сабийхэм зэ ты-
гъуэу е мазэ къэс ират пособиехэр, гъэса-
пIэхэм екIуалIэ цIыкIухэм папщIэ ят 
пщIэм щыщ процент бжыгъэ адэ-анэхэм 
зэрыхуагъэкIуэжыр, бын куэд зыпI уна-
гъуэшхуэхэм псэупIэ Iуэхутхьэбзэхэм щIат 
пщIэм и Iыхьэ гуэрым къызэригъэзэжыр, 
республикэм и сабий гъэмахуэ зыгъэпсэ-
хупIэхэм пщIэншэу бынхэр зэрыщыб-
гъэIэфыр, нэгъуэщIхэри. 

Дэ тщыщ дэтхэнэми ди дежкIэ мыхьэ-
нэшхуэ зиIэ Iуэхугъуэм епха нобэрей ма-
хуэшхуэмкIэ псоми дынывохъуэхъу. Фи 
унагъуэхэм илъ лъагъуныгъэмрэ пэжы-
гъэмрэ, зэгурыIуэныгъэмрэ гуапагъэмрэ 
хэхъуэ зэпыту, щIэблэ узыншэ къыфщIэ-
хъуэу, насыпыфIэу, мурад дахэу фиIэхэр 
къывэхъулIэу фыпсэуну ди гуапэщ. Къэ-
ралми и зэIузэпэщыныгъэр псом япэу 
къызэралъытэр абы унагъуэм щиIэ 
пщIэрщ, гулъытэращи, ахэр нэхъыбэж 
хъунуи дыщогугъ.  

ЖЫЛАСЭ Маритэ. 

КъБР-м и Парламентым 
и УнафэщI Егоровэ Татьянэ 
иригъэкIуэкIащ гъатхэ лэ-
жьэгъуэм и иужьрей зэIу-
щIэр. Комитетым хухах 
сыхьэтым хыхьэу, КъБР-м 
и ХэхакIуэ комиссэм и 
 уна фэщI Джэш Вячеслав 
абы щытепсэлъыхьащ 
 УФ-м и Федеральнэ Зэ хуэ-
сым и Къэрал Думэмрэ 
Къэбэрдей-Балъкъэрым 
щIы пIэ унафэр зезыгъа-
кIуэ и Iуэху щIапIэхэмрэ я 
депу татхэр хэхыным зэры-
зы хуагъэ хьэ зырым.

ХЭХЫНЫГЪЭХЭР 2021 
гъэм фокIадэм и 19-м трау-
хуащ. УФ-м и ХэхакIуэ ко-
миссэ нэхъыщхьэм ищIа 
уна фэм ипкъ иткIэ, IэIэтыр 
махуищым тещIыхьауэ къы-
зэрагъэпэщынущ, фокIа-
дэм и 17-м къыщыщIэдзауэ 
и 19 пщIондэ. 

IэIэтым зыхуэгъэхьэ зы-
рынымрэ ар егъэкIуэ кIы-
нымрэ къызэрагъэпэщы-
нущ щIыналъэ хэхыпIэу 13-
мрэ участковэ хэхакIуэ ко-
миссэу 355-мрэ. IэIэтым 
кърикIуахэм теухуауэ ягъэ-
хьэзыр протоколхэр нэхъ 
псынщIэу «Хэхыныгъэхэр» 
ГАС системэм иралъхьэн 
пап щIэ къагъэсэбэпынущ 
код хэхахэмкIэ компьюте-
рым къызэрипщытэ Iэма-
лыщIэр. Апхуэдэуи бюлле-
тенхэр къэзыпщытэ ком-
плексхэмкIэ къызэгъэпэща-
уэ щытынущ хэхыпIэ 65-р. 
IэIэтыр щекIуэкIыну пэш -
хэм я процент 80-м видео-
камерэхэр щIэтынущ. «Мо-
бильнэ хэхакIуэ» Iэмалри 
щылэжьэнущ къытпэщылъ 
хэхыныгъэхэм - цIыхур 
 хуитщ, здэпсэу щIыпIэм 
емы лъытауэ, УФ-м и хэхыпIэ 
сыт хуэдэми екIуалIэу Iэ 
иIэтыну. 

УФ-м и ФС-м и Къэрал 
Думэм и депутатхэм я еянэ 
зэхыхьэгъуэм и хэхыныгъэ-
хэм хэтыну хуитыныгъэ  
яIэщ политикэ парт 32-м. 
Абыхэм ящыщу 14-м пау-

IэIэтыр махуищкIэ 
екIуэкIынущ

быдыркъым я хэхакIуэхэм я 
IэщIэдзыр зэхуахьэсын 
 хуейуэ.

Политикэ партхэм я зэ-
хуэсхэм къызэрагъэлъэ-
гъуамкIэ, Къэбэрдей-Балъ-
къэрыр хохьэ политикэ парт-
хэм я щIыналъэ гупищым: 
«Урысей зэкъуэт», «КПРФ», 
«Захуагъэ здэщыIэ Уры-
сей».

Республикэм хэхыныгъэ-
хэм къызэрыхураджэ Iуэху-
гъуэу 122-рэ щрагъэкIуэ-
кIынущ, абы щыщу 112-р - 
къуа жэхэм, 7-р - жылагъуэ 
теплъэ зиIэ къалэхэм, 3-р - 
къалэ округхэм.

IэIэтыр зэIухауэ екIуэкIын 
хуэдэу, КъБР-м и Жылагъуэ 
палатэм кIэлъыплъакIуэ 
710-рэ къыхихащ.

2021 гъэм и пэщIэдзэм 
ири хьэлIэу, Къэбэрдей- 
Балъкъэр Республикэм и хэ-
хакIуэхэр цIыху 539 108-рэ 
мэхъу.

Коронавирус узыфэм зра-
мыгъэубгъун папщIэ, «Рос-
пот ребнадзор»-м пщэрылъ 
къащищIар ягъэзащIэу, хэ-
хыныгъэхэм хэтыну псори 
къызэрагъэпэщынущ зэры-
захъумэж хьэпшыпхэмкIэ.

- Хэхыныгъэхэр сыт и лъэ-
ныкъуэкIи зэIухауэ, хабзэм 
тету республикэм зэрыщед-
гъэкIуэкIынум ди къару 
 псори идохьэлIэ, цIыхухэм 
яIэ хуитыныгъэхэм ящыщу 
 УФ-м и Конституцэм къы-
щы гъэлъэгъуа зы Iуэху-
гъуэшхуэм хэтыфын пап-
щIэ, - къыхигъэщащ Джэш 
Вячеслав.

КъБР-м и Парламентым 
Законодательствэмрэ щIы-
пIэ унафэр зехьэнымкIэ и 

комитетым и унафэщI Мэл-
бахъуэ Борис зэIущIэм щы-
тепсэлъыхьащ хэхыныгъэ-
хэр зэрырагъэкIуэкI хабзэм 
игъуэта зэхъуэкIыныгъэхэм.

Егоровэ Татьянэ КъБР-м 
и ХэхакIуэ комиссэм къыпэ-
щылъ лэжьыгъэхэр къехъу-
лIэну ехъуэхъуащ:

- Шэч къытетхьэркъым хэ-
хы ныгъэхэм республикэм 
зы хуей хуэзауэ зэрызыхуи-
гъэхьэзырынум. Абы и лъэ-
ныкъуэкIэ Къэбэрдей-Балъ-
къэрыр адрейхэм сыт щы-
гъуи къахощ. Ди республи-
кэм щыпсэухэм жыджэру Iэ 
зэраIэтми къегъэлъагъуэ а 
Iуэхум и мыхьэнэр дэтхэнэ-
ми къызэрыгурыIуэр. Нэ-
хъыщхьэ дыдэр лэжьыгъэр 
тэмэму, нэрылъагъуу егъэ-
кIуэкIынырщ. КъБР-м и 
Пар ламентри хущIэкъунущ 
мы Iуэхум ехьэлIа и пщэ-
рылъхэр игъэзэщIэну, 
цIыху хэм ядэлэжьэну.

ЗэIущIэм щыжаIахэр къэ-
лъытауэ, гулъытэ зыхуа-
щIып хъэхэр ягъэбелджы-
лащ. 

КъищынэмыщIауэ, депу-
татхэр хэплъэн щIадзащ 
 КъБР-м Административнэ 
хабзэншагъэхэмкIэ и Ко-
дексым, «ЩэкIуэным епха 
Iуэхухэр къызэрызэрагъэ-
пэщым теухуауэ» КъБР-м и 
Законым, нэгъуэщIхэми ха-
лъхьэну зэхъуэкIыныгъэхэм, 
мафIэс шынагъуэншагъэм, 
щIэныгъэм, егъэджэны-
гъэм ехьэлIа федеральнэ 
за конхэм я проектхэмрэ 
жэрдэмхэмрэ.

КъБР-м и Парламентым 
и пресс-IуэхущIапIэ.

Жылагъуэм и быдапIэ лъэщ

Ди индексыр П 5894

«Адыгэ  псалъэр»  къезыгъэхьхэм  папщIэ
ПщIэ зыхуэтщI ди щIэджыкIакIуэхэ!
«Адыгэ псалъэ» газетыр зыIэрыхьэну хуейхэм хъы-

бар фыдогъащIэ - шыщхьэуIум (августым) къы щы-
щIэ дзауэ ар къевгъэхьын папщIэ Iэ щы щIэвдз хъунущ 
 Урысей пощ тым и дэтхэнэ IуэхущIапIэ ми.

Мази 5-м «Адыгэ пса лъэ» газетым и  уасэр сом 582-
рэщ.

КъБР-м и Iэтащхьэ КIуэ-
кIуэ Казбек бадзэуэгъуэм 
и 6-м иригъэкIуэкIащ Ко-
ронавирус уз зэрыцIалэм 
Къэбэрдей-Балъкъэрым 
зыщемыгъэубгъуным хуэ-
у нэтIа лэжьыгъэхэр къызэ-
рызэрагъэпэщым, а узы-
фэм зэрыпэщIэтым теухуа 
Iуэхухэр зэкIэлъызыгъа-
кIуэ оперативнэ штабым и 
зэIущIэр.

ЩIЫНАЛЪЭМ и Iэтащ-
хьэм къыхигъэщащ щыты-
кIэр зэрыгугъур, ауэ я нэIэм 
зэрыщIэтыр. Абы жиIащ 
пандемием щыщIидза япэ 
лъэхъэнэхэм елъытауэ, сы-
маджэ хъухэр иджыпсту 
зэрынэхъыбэр, реанимацэ-
хэм щIэхуэхэм я бжыгъэми 
зэрыхэхъуэр. Мы зэманым 
лажьэ госпиталитIым гъуэ-
лъыпIэ 580-рэ щIэтщ, цIыху 
459-м щоIэзэ, абыхэм ящы-
щу 10-р сабийщ. Реани-
мацэхэм сымаджэ 59-рэ 
щIэлъщ. Реанимацэ дэIэ-
пыкъуныгъэ цIыху нэхъыбэ 
хуэныкъуэ зэрыхъум къы-
хэкIыу госпиталыщIэхэр 
къы зэIухыжын хуей мэхъу.

Зэман гъунэгъум Къалэ 
клиникэ сымаджэщ №2-м 
къыщызэIуахынущ узыфэ 
зэ рыцIалэ нэхъ шынагъуэ-
хэр зыпкърытхэм щеIэзэну, 
гъуэлъыпIэ 200 зыщIэтыну 
госпиталь. Республикэм и 
Iэтащхьэм зыхуэфащэ Iэна-
тIэхэм пщэрылъ ящищIащ 
Прохладнэ къалэ округым, 
Прохладнэ, Шэджэм, Тэрч 
муниципальнэ щIыналъэ-
хэм я сымаджэщ нэхъыщ-
хьэхэр, апхуэдэуи СПИД-
мрэ узыфэ зэрыцIалэхэмрэ 
япэщIэтынымкIэ центрыр 
госпиталхэр къыщызэ Iухы-

Республикэм эпидемиологие щытыкIэр
щыгугъущ, ауэ я нэIэ щIэтщ

ным хуагъэхьэзырыну.
КъБР-м и санитар дохутыр 

нэхъыщхьэ Пагуэ Жырас-
лъэн жиIащ сабийхэм, щIа-
лэгъуалэм, ику ит ныбжьым 
итхэм ящыщу узыфэр зэуа-
лIэхэм я бжыгъэр нэхъыбэ 
зэрыхъуар, сымаджэ хъуа-
хэм я процент 60-р зэрыцIы-
хубзыр. Санитар дохутыр 
нэ хъыщхьэм къызэрыхи-
гъэщамкIэ, республикэм 
щыщу сымаджэ хъуахэм я 
процент блыщIым щIигъум 
къайуэлIар коронавирусым 
и индие штаммым хуэдэ 
лIэужьыгъуэрщ. «Эпиде-
мио логие щытыкIэр мы зэ-
маным гугъущ, сымаджэхэр 
кIуэ пэтми нэхъыбэ мэхъу. 
Зэуэ куэд дыдэ сымаджэ 
 хъуркъым, апхуэдэу щытми, 
«индие штаммым» иубыд-
хэм я бжыгъэм хохъуэ», - 
къы хигъэщхьэхукIащ Пагуэ 
Жыраслъэн икIи жиIащ 

цIыху куэд дыдэ зэуэ зэры-
зэрымыцIэлэжыр вакцинэ 
зыхезыгъалъхьэхэм я бжы-
гъэр нэхъыбэ зэрыхъуам 
зэрифIыгъэр. Абы гулъытэ 
хэха хуищIу къыхигъэщащ 
вакцинэм и зэ хэIугъуэм 
фIэкIа зыхамылъхьа, узым 
пэщIэтыфыным хуэдиз 
пкъы гъуэхэр зи Iэпкълъэп-
къым зэкIэ куэду хэмылъу 
сымаджэ хъуахэм узыфэр 
нэхъ къаймыхьэлъэкIыу зэ-
рапкърыкIыр. Узыфэм нэхъ 
зэрызиубгъужам и щхьэу-
сыгъуэу Пагуэм къигъэлъэ-
гъуащ республикэм щып-
сэухэр ягъэува мардэ 
 ткIийхэм зэрытемытыр, 
 ме дицинэ нэкIуIупхъуэхэр 
зэ ра Iумылъыр, тэмэму 
узыфэм зэрызыщамы хъу-
мэр. Абы къыхилъхьащ 
 эпидемиологие щытыкIэр 
нэхъри екIакIуэмэ, мардэ 
ткIийхэм зэрыхуэкIуэнум 

 теухуа чэнджэщхэр ягъэ хьэ-
зырыну, къэблэгъа дин ма-
хуэшхуэхэм цIыху куэд зэ-
хыхьэу узыфэм зиубгъункIэ 
зэрышынагъуэр къилъы-
тэри.

КъБР-м узыншагъэр хъу-
мэнымкIэ и министр Къа-
лэбатэ Рустам зэрыжиIам-
кIэ, госпиталхэм щIэт гъуэ-
лъыпIэхэм я бжыгъэр зы 
мазэм къриубыдэу хуэди 
3,2-кIэ нэхъыбэ ящIащ, сы-
маджэхэр - хуэди 2,7-кIэ, 
кислородкIэ ягъэбауэ сыма-
джэхэр - хуэди 2,9-кIэ, ре-
анимацэхэм щIэлъхэр - хуэ-
ди 2,2-кIэ нэхъыбэ хъуащ. 
Министрым жиIащ корона-
вирус узыфэр къайуэлIауэ 
амбулаторнэу ягъэхъужхэм 
я бжыгъэр 807-рэ зэрыхъур, 
абыхэм ящыщу 86-р зэры-
сабийр.

Къалэбатэ Рустам къы-
хигъэщащ сымаджэхэм я 

бжы гъэр нэхъыбэ зэрыхъум 
къыхэкIыу узыфэ зэрыцIалэ 
шынагъуэхэр зыпкърытхэр 
щагъэхъуж госпиталхэм 
щы Iэ медицинэ лэжьакIуэ-
хэм я бжыгъэри нэхъыбэ 
ящIын хуей зэрыхъуар. 
Иджыпсту а лэжьыгъэм 
пэрытщ медицинэ лэ жьа-
кIуэ 421-рэ, абыхэм ящыщу 
107-р дохутырщ. Сменищу 
лэжьэн хуейуэ къазэры ху-
дэкIам къыхэкIыу узыфэ 
зэрыцIалэ нэхъ шынагъуэ-
хэр зыпкърытхэм еIэзэ сы-
маджэщхэм я лэжьакIуэхэм 
зыгъэпсэхупIэ унэу тIу хуха-
хащ, я IэнатIэм къыпэры-
кIыжа нэужь абы щыIэну.

Министрым зэIущIэм хэт-
хэр щыгъуазэ ищIащ япэ 
хэIугъуэу вакцинэр зыха-
лъхьахэм я бжыгъэр ба-
дзэуэгъуэм и 6-м ирихьэлIэу 
цIыху 78930-рэ, етIуанэ хэIу-
гъуэр зрахьэлIахэр 43284-рэ 
зэрыхъур. Вакцинэр яхэлъ-
хьэнымкIэ бжьыпэр яIыгъщ 
Прохладнэ къалэ округым, 
Iуащхьэмахуэ, Май щIына-
лъэхэм.

КъБР-м и Iэтащхьэ КIуэ-
кIуэ Казбек зэIущIэм и кIэм 
пщэрылъ ящищIащ эпиде-
миологие щытыкIэр екIа-
кIуэ мэ ягъэувыну мардэ 
пыухыкIахэр яубзыхуну, ме-
дицинэ лэжьакIуэхэм я 
 улахуэр тэмэму зэрыратым, 
амбулаторнэу зэIэзэ сыма-
джэхэр хущхъуэхэмкIэ къы-
зэ рызэгъэпэща щIыкIэм 
 зэ пымыууэ я нэIэ трагъэты-
ну, мастэр яхэIуным епха 
гуп хэхахэр IуэхущIапIэхэм 
кIуэу рэ вакцинэр цIыхухэм 
халъхьэну.

КъБР-м и Iэтащхьэмрэ
Правительствэмрэ я 

пресс-IуэхущIапIэ.

КъБР-м и Iэтащхьэ КIуэкIуэ Казбек 
бадзэуэгъуэм и 7-м лэжьыгъэ IуэхукIэ 
епсэлъащ Урысей Федерацэм и Лъэпкъ 
гвардием Кавказ Ищхъэрэ щIыналъэм 
щиIэ дзэхэм я унафэщIу Захаров Сер-
гей, Урысей Федерацэм и Президентым 
2021 гъэм мэкъуауэгъуэм и 7-м къы-
дигъэкIа УказымкIэ а къулыкъум ягъэу-
вам.

КЪУЛЫКЪУЩIЭХЭР тепсэлъыхьащ 
къэ рал властым и органхэмрэ Урысей 

Фе дерацэм и Лъэпкъ гвардием и дзэ-
хэмрэ щIыналъэм зэрыщызэдэлэжьэну 
щIыкIэм, апхуэдэуи Урысей Федерацэм и 
Лъэпкъ гвардием и дзэхэм я управленэу 
КъБР-м щыIэм зэфIигъэкIахэми хэплъэ-
жащ. ЦIыхухэм я шынагъуэншагъэр къы-
зэгъэпэщыным, адэкIи купщIафIэу зэ дэ-
лэжьэным хуэунэтIа къалэнхэмрэ унэ тIы-
ныгъэхэмри щаубзыхуащ зэIущIэм.

КъБР-м и Iэтащхьэмрэ
Правительствэмрэ я пресс-IуэхущIапIэ.

КIуэкIуэ Казбек лэжьыгъэ IуэхукIэ IущIащ УФ-м и 
Лъэпкъ гвардием Кавказ Ищхъэрэ щIыналъэм щиIэ 

дзэхэм я унафэщIу ягъэува Захаров Сергей

Къэбэрдей-Балъкъэрым и Iэтащхьэ 
КIуэкIуэ Казбек бадзэуэгъуэм и 6-м 
лэжьыгъэ IуэхукIэ IущIащ Iуащхьэма-
хуэ щIыналъэм щIым щIэлъ хъугъуэ-
фIыгъуэхэр къыщIэхынымкIэ, абыхэм 
елэжьынымкIэ щыIэ комбинатым и ге-
неральнэ директор Ушаков Игорь.

ЗЭIУЩIЭМ щытепсэлъыхьащ Тырныауз 
деж вольфрамрэ молибденрэ къыщы-
щIэхыным, абыхэм елэжьыным хузэхалъ-
хьа инвестицэ проектым щыубзыхуахэр 
гъэзэщIа зэрыхъуну щIыкIэм ехьэлIа 
Iуэхухэм.

Ушаков Игорь жиIащ щIыпIэм щIэлъ 
мывэ лIэужьыгъуэхэм я куэдагъым, фIа-
гъым ехьэлIа къэхутэныгъэ лэжьыгъэхэр 
зэрызэфIагъэкIар, иджы къахутахэр зэ-
пэлъытыжыным яужь зэритыр. Бгы ком-
бинатыр ухуэнымрэ ар гъэлэ жьэ нымрэ 
дыкъэзыухъуреихь дунейм зэрыхэзэгъэ -
ну щIыкIэхэр щызэпкърыха проектнэ 
тхылъхэр ягъэхьэзыращ.

Комбинатым теухуа инвестицэ проек-

тым хыхьэ лэжьыгъэхэр энергоресурс-
хэмрэ гъуэгу инфраструктурэмкIэ къы-
зэгъэпэщыным теухуа Iуэхухэр йокIуэкI. 
«Россети Северный Кавказ», «Газп -        
ром газораспределение» IуэхущIапIэхэм 
 езы хэм я мылъкукIэ пащIэнущ ухуэны-
гъэхэр хуабэ къарурэ газкIэ къызэзы-
гъэпэщыну гуэшыпIэхэм. Дызэрыт илъэ-
сым и шы щхьэуIу - фокIадэ мазэхэм 
яужь ихьэнущ ухуэныгъэр щрагъэ-
кIуэкIыну щIыпIэр абы хуагъэ хьэ зы ры-
ным, автомобиль гъуэгу абы екIуалIэу 
яукъуэдииным.

ЩIым щIэлъ хъугъуэфIыгъуэу абдеж 
къыщыщIахынумрэ зэлэжьынумрэ илъэ-
сым тонн мелуан 1,5-рэ хуэдиз хъуну 
 къалъытэ, абы УФ-м хамэ къэралхэм ап-
хуэдэ продукцэ къришын хуэмеижу къы-
зэригъэпэщыфынущ. Проектыр щагъэза-
щIэкIэ лэжьапIэ IэнатIэ цIыху 800-м хуэ-
дизым ягъуэтынущ.

КъБР-м и Iэтащхьэмрэ
Правительствэмрэ я пресс-IуэхущIапIэ.

Къэралыр зрикъун къыщалэжьыфынущ

 Бадзэуэгъуэм  и  8-р  Унагъуэм,  лъагъуныгъэм,  
зэхуэпэжыным  я  махуэщ



Я махуэр ягъэлъапIэу

Iэмал
псори 

къагъэсэбэп

БгъэIэпхъуэ мыхъуну Iуэхугъуэхэм папщIэ Дахэу  икIи 
зэIузэпэщу

Тхыдэм къыхэнахэр

Нобэрэ
пщэдейрэ



       Ди  щIыналъэм  и
хъугъуэфIыгъуэхэр тхуэхъумэрэ?

Кавказым  адрыщIкIи  щыцIэрыIуэу  зэрыщыта  IэщIагъэ

ЖьэкIэмыхъу Маринэ (уна фэщI-ре дак-
тор), Ширдий Маринэ (уна фэщI-ре-
дактор), Къаншокъуэ Эллэ (жэуап зыхь 
секретарь), Къар дэн Маритэ, Къумахуэ 
Аслъэн, Нэ щIэ пыджэ Замирэ, Чэрим 
Ма рианнэ, Щхьэ щэмыщI Изэ.

Мы мазэм и 1-м щыщIэдзауэ къэралым ахъшэ къарет уэн-
дэгъухэмрэ илъэси 8 - 17 ныбжьым ит сабийхэмрэ. ЗэдыщIэкIыу 
псоми хуагуэшыркъым, атIэ упсэун щхьэкIэ я нэхъ мащIэу уиIэн 
хуейм хуэдиз хэхъуэ унагъуэм къимыхьэмэщ.

ПОСОБИЕ зратыпхъэм щыщым и лъэIу тхылъыр къэрал хуэ Iу-
хуэщIэмкIэ порталым е Пенсэ фондым иригъэхьын хуейщ.

Бзылъхугъэ уэндэгъухэм пособиер къаIэрыхьэу щIадзэнущ, ме-
дицинэ учётым щыува махуэм къыщыщIэдзауэ махуэ 30-м къриу-
быдэу лъэIу тхылъыр итхыу щIилъхьамэ. А пIалъэр блигъэкIамэ, 
лъэIу тхылъыр щыщIилъхьа мазэм щегъэжьауэ.

Илъэси 8 - 17 ныбжьым итхэм хуагъэбелджыла пособиер ират зи 
закъуэу сабий зыпIхэмрэ (адэр е анэр лIащ, хъыбарыншэу кIуэ-
дащ, адэу е анэу сабийм и документым иратхакъым) судым и уна-
фэкIэ алимент зытхэмрэ. Мы пособием хеубыдэ сабий зеиншэхэри. 
Апхуэдэ зыпIым (опекуным) и къалэнщ пособием теухуа лъэIу 
тхылъыр ищхьэкIэ зи гугъу щытщIа IуэхущIапIэхэм я зым щIилъхьэ-
ну.Иджыри зэ къыхэдгъэщынщи, пособиер зратынур балигъым, са-
бийм я нэхъ мащIэу яIэн хуей хэхъуэм хуэдиз (прожиточный ми-
нимум) зыIэрымыхьэращ. ЩIыналъэ къэс езым егъэбелджылы а 
я нэхъ мащIэр зыхуэдизыпхъэр.

Бзылъхугъэ уэндэгъухэм мазэ къэс иратынущ хэхъуэм я нэхъ ма-
щIэм и зэхуэдитIыр. Япэм зэ тыгъуэу сом 700 иратырти, абыкIэ 
зэфIэкIырт.

ФщIэн папщIэ: фи хэхъуэр зыхуэдэр зэхагъэкIынущ, пособие 
 фхуагъэувын ипэкIэ. Псалъэм папщIэ, унагъуэм фэтэр, унэ, ма-
шинэ, дачэ иIэщ, ауэ ахъшэ Iэрылъхьэу къыхэхъуэр мащIэщ. Ап-
хуэдэ унагъуэм щыщ бзылъхугъэр хохуэ пособие зратынум. Я 
псэукIэр зэпэщмэ, иратынукъым, хэхъуэкIэ я Iуэхур мыщIагъуэу 
къэзыгъэлъагъуэ справкэ яIэми.

Мыри къыхэлъытапхъэщ. Пособие зратыр унагъуэм ис балигъхэм 
пенсэу, стипендиеу, улахуэу е и хьэрычэтым къыпэкIуэу зыгуэр 
 къащыIэрыхьэм и дежщ. Хэхъуэ ямыIэххэмэ, абы и щхьэусыгъуэр 
жаIэн хуейщ. Псалъэм папщIэ, цIыхур лэжьэну хуейуэ, апхуэдэ 
 Iэмал имыгъуэтмэ, ар гурыIуэгъуэщ. Ауэ лэжьыгъэм щыужауэ, 
Iуэхуншэ къабзэмэ, къэралым и къалэну къилъытэркъым апхуэ -
дэм дэIэпыкъуну.

СНГ-м хыхьэ къэралхэм я институ-
тымрэ «Форум переселенческих орга-
низаций» жылагъуэ зэгухьэныгъэмрэ 
Къэрал Думэм щIалъхьащ «О репат-
риации в Российскую Федерацию» за-
конопроектыр. Мыбы елэжьа IэщIа-
гъэлIхэмрэ цIыхухэм я хуитыныгъэхэм 
къащхьэщыжхэмрэ яубзыхуа хабзэм 
 лъабжьэ хуащIар Израилым, Германием, 
Латвием, Къэзахъстаным я хэхэсхэр 
къызэрырашэлIэжа щIыкIэращ. Къы-
кIэлъыкIуэну Iуэхухэм ятеухуауэ щы-
тынущ хэхэсхэр къыщIашэжын щхьэу-
сыгъуэхэр: зыщыпсэу къэралыр Iэ-
малыншэу ибгынэн хуей хъуауэ (и 
 гуп сысэкIэр, Iуэху еплъыкIэр къы хуэзы-
мыдэхэр къызэрытегуплIэм къыхэкIыу); 
зэуIуу къагъэIэпхъуэжхэр е зэуIуу лэ-
жьэну къакIуэхэр.

УIЭПХЪУЭНЫР зэи тыншу щытакъым, 
атIэ зы къэрал укъикIыу нэгъуэщIым 
 зибгъэзэгъэжыным гугъуехьу пыщIар 
зыхуэдизыр гуры Iуэгъуэщ. Хабзэр зэ хэ-
зылъхьахэм кIуапIищ къыхуагупсысащ ар 
зэры зэфIэбгъэкI хъуну щIыкIэм. Япэр - 
къэIэпхъуэжыну хуейм и пщэ щыдилъ-
хьэжырщ езыми и унагъуэми я гъуэ-
гупщIэр, хьэп шыпу къыздишэнум те-
кIуэдэнур. Апхуэдэр  хуит ящI Урысей 
 Федерацэм и щIыпIэхэм хэдэу езыр зы-
хуейр къыхихыну. ЕтIуанэр - цIыхур здэ-
Iэпхъуэну хуей щIыпIэм и администра-

цэмрэ езымрэ зэхуэдитIу щагуэшырщ 
 гъуэгупщIэр. КъищынэмыщIауэ, а щIы-
пIэм ипотекэ пудкIэ фэтэр къы щыпщэхуну 
 Iэмал щыIэн хуейщ. Ещанэр - Прави-
тельствэмрэ къэIэпхъуэжыр здрагъэблэ-
гъа щIыпIэм и администрацэмрэ мы 
Iуэхум текIуэдэнур зэрыщыту я пщэ щы-
далъхьэжырщ. Хабзэм IуэхугъуитI хуе-
гъэув цIыхум - ар ди хэкуэгъуу къы щIэт-
лъытэн щхьэусыгъуэ иIэнрэ урысыбзэр 
фIы дыдэу ищIэн зэрыхуеймрэщ. 

Хэт ди хэкуэгъуу къалъытэнур? Хабзэм 
и проектым щIэуэ хатхаращи, ди хэкуэ -
гъуу къалъытэнущ зыщыщ лъэпкъыр 
 Урысейм ис лъэпкъхэм язмэ е къызы-
техъукIахэр ди къэралым къыщалъхуауэ, 
щыпсэуауэ щытамэ.

Мы хабзэр щIэуэ хахыну Парламентым 
бжьыхьэм къищтэнущ икIи абы зэ-
хъуэкIыныгъэ гуэр имыгъуэтыну тхужыIэ-
нукъым. Ауэ иджыпстуи ущIыхуэмыарэ -
зын хэлъщ. Псалъэм папщIэ, «свободное 
владение русским языком» жыхуиIэм сыт 
хуэдэ пщалъэ иIэнур? ЩIыналъэр сыт 
хуэдэу къулейуэ щытын хуей гъуэгупщIэм 
и ныкъуэр пщэрылъ зыщищIыжын, къэIэп-
хъуэр щыпсэун фэтэр ипотекэ пудкIэ ири-
тыфын папщIэ? Дыщыгугъынщ мы уп-
щIэхэри нэгъуэщIхэри депутатхэм къаIэты-
ну. Сыту жыпIэмэ, арыншами гугъуу кIуа-
тэ Iуэхур хабзэкIэ тэмэму убзыхуа 
мыхъу мэ, а къэкIуэж мащIэри гугъу зэ-
рехьым зыри кIэрыхунукъым.

ЕпщыкIутхуанэ лIэщIыгъуэ лъан-
дэрэ тыркухэр йопщIыхь «етIуанэ 
Босфор» яухуэным. Иджы абы те-
гушхуэпащ Тыркум и президент 
Эрдоган Реджеп Тайип икIи мывэ 
хилъхьащ «Истамбыл» зыфIаща 
псы дэлъэдапIэм тралъхьэну лъэ-
мыжихым ящыщ зым и лъабжьэ 
ягъэжым. Псы дэлъэдапIэм и кIы-
хьагъщ километр 45-рэ (Босфорыр 
километр 60 мэхъу).

АБЫ и бгъуагъыр метр 275-рэ, 
 кууа гъыр метр 21-м нэс хъунущ. Псы 
дэ лъэдапIэм зы илъэсым дэкIы-
фынущ кхъухь мин 67-м щIигъу.
Ухуэныгъэм текIуэдэнущ доллар 
 мелард 13 - 20-м нэс. Ар къэралым-
рэ хьэрычэтыщIэхэмрэ зэдаухуэну 
аращ. КъызэрабжамкIэ, псы дэлъэ-
дапIэ яухуэнум илъэсым доллар 
 меларди 8 къилэжьыфынущ, кхъухь-
хэр абы зэрыдэкIыну къудейм къы-
пэкIуэу.

«Истамбылым» хэтынущ кхъухь 

 тедзапIэхэр, сатум пыщIа хъумапIэ -
хэр, хы ФIыцIэм хуэзэ зыгъэп сэху-
пIэхэр, къулей дыдэхэм папщIэ яу-
хуэну унэ зэпэщхэр. Къищынэмы-
щIауэ, «къалэ Iущ» жыхуаIэм хуэдэу 
тIу яухуэнущ, цIыху мин 500 щыпсэу-
фыну.

Псы дэлъэдапIэр пхуэмыгъэ зэ-
кIуэжыну щIыуэпсым зэран хуэхъу -
ну жызыIэ щыIэми, къэралым и уна-
фэщIхэм ар ядэркъым, ухуэныгъэр 
здыхуэзэну щIыпIэр егупсысауэ, 
цIыхуми тхыдэ фэеплъхэми зэран 
яхуэмыхъун хуэдэу къыхахауэ жа-
Iэри. ЦIыху мелуан 15 зыдэс Истам-
был псы зэфэн къемэщIэкI хъуну 
зэрыжаIэр пэжщ, ауэ Мелен псы 
 хъумапIэр абы папщIэ яухуэнущи, 
гугъуехь зыхащIэнукъым.

ЖыпIэнурамэ, лIэщIыгъуэм и ухуэ-
ныгъэкIэ узэджэ хъун Iуэху щаублэ 
мы къэралым. Тыркухэр ухуакIуэфIу 
къыщалъытэ дуней псом. Мы псы 
дэлъэдапIэр абы иджыри зэ щыхьэт 
техъуэну къыщIэкIынщ.

США-мрэ Канадэмрэ зэ-
гъусэу щрагъэкIуэкI 
Лъэпкъ Хоккей Лигэм 
(НХЛ) и кубокыр къэ хьы-
ным теухуа зэхьэзэхуэр 
къыпикIуэтынукъым ду-
нейпсо зэпеуэхэми Олимп 
джэгухэми. Иджыпсту абы 
и вагъуэ нэхъыщхьэщ 
Адыгейм и къалащхьэ 

«Шыхэм я дуней» телеканалым ба-
дзэуэгъуэм и 1-м утыку кърихьа и нэ -ты-
ны щIэм Налшык шыгъэжапIэм зы къиу-
жьыжа зэрыхъунум щытеп сэ лъы хьащ. 

CЕНАТОРОВ Максим иригъэкIуэкIа а 
нэтыным телелъэмыж IэмалкIэ щызэп сэ-
лъащ Налшык шыгъэжапIэр зи IэмыщIэ 
илъ, «Рос ип подром»-хэр IуэхущIапIэм и 
унафэщI Зайцев Дмитрийрэ Урысейм 
щыцIэрыIуэ шы хъуэхэм яз адыгэ щIалэ 
Сэкрэк Зауррэ. Нэтыным  аргуэру наIуэ 
къыщыхъуащ Налшык шыгъэжапIэр 
 КъБР-м кърамытыжу зэры мыхъунур, сыту 
жыпIэмэ, «Росипподром»-хэр зи Iэмы щIэ 
илъ Зайцев Дмитрий ар зыхуей хуигъэзэ-
ну и мурадкъым. 

«Налшык шыгъэжапIэр «Росипподром»-
хэм зэ ра Iэрыхьэрэ Iуэхур зэхэзэ ры хьы-
пащ», - аращ кIэщIу Сэкрэк Заур жиIам 
къып хуихынур. «Дэ къыдгуроIуэ, - зыхуе-
гъазэ Заур нэтыным хэта езы Зайцев 
Дмитрий, - шыгъэжапIэм и лэжьа кIуэ хэм 
улахуэ зэрахухэвгъэкI ри, сытри, абы 
щхьэкIэ фIы щIэ фхудощI. ИтIани, илъэс    
25-рэ хъуауэ шыгъэжапIэм сыпыщIауэ 
 солажьэри, иджы фIэкIа къэхъуакъым 
 шыгъажэм хэтахэм саугъэт ирамыту». 

Республикэм щыщ шы хъуэхэм мызэ-
мытIэу къа Iэта мы псалъэмакъым къы-
щыхагъэщат шыгъэжапIэр республикэм 
 къратыжамэ, щIыналъэм и къарукIэ абы 
зэрызрагъэужьыжыфынум. Ауэ Зайцевым 
зэрыжиIэмкIэ, уней IуэхущIапIэм Iэрыхьа 
мылъкур щIыналъэ щхьэхуэм зэрыратыж 
къэ рал хабзэ щыIэкъым. Абы къыхэкIыу, 
шыгъэжапIэр зейхэм хьэхуу  къащтэу, езы-
хэм я мылъку трагъэкIуадэу фIэкIа яхуэ-
гъэлэжьэнукъым. Езым а Iуэхум хэ хъуэу зы 
кIэпIейкIэ къримыт къудейкъым, гъэ къэс 
сом мелуанитI пщIэншэу тригъэ кIуэдэн 
 хуей мэхъу. Налшык ипподромым нэхърэ 
нэхъ фейдэ къезымыт  шыгъэжапIэ абы и 
унафэ щIэтхэм яхэткъым. 

«МащIэ-куэдми, шыгъэжапIэм щытIыгъ 

шы 207-м къапыкI ахъшэр зыIэрыхьэр 
«Росипподром»-хэрщ. А зэ рыжыпIэм  хуэ дэу 
хэхъуэншэ дыдэу фыщыщыткIэ, щхьэ Iуэху-
щIапIэр республикэм ептыж мыхъу рэ? - 
арэ зыкъым Зайцевым жиIэмкIэ  Сэк рэк 
 Заур. - Ипподромыр республикэм Iахыу 
уней IуэхущIапIэм зэрырата хабзэ щы-
щыIэкIэ, шэч за къуи къытесхьэркъым ар 
къызэрыIахыжыфыну Iэмали зэры щы Iэм». 

Шы Iуэху зезымыхуэххэ, ауэ и щIыналъэм 
щекIуэ кIыр къызыфIэIуэху цIыхум и нэкIэ 
уеплъмэ, нэтыным къыбгурегъаIуэ: Зайце-
вым шыгъэжапIэм фейдэ къы зэ рыритым 
шэч хэлъкъым, сыту жыпIэмэ, ар ахъшэ 
джэгухэмрэ шыгъажэхэмрэ зэры зэдэ-
лэжьэн Iэмал  Урысейм япэу щызыукъуэди-
яхэм, уеблэмэ, а Iуэху мыщхьэпэм телажьэ 
зэгу хьэныгъэ къызэзыгъэпэщахэм я па-
шэщ. НэгъуэщIу жы пIэмэ, абы зэрихуэр шы 
гъэхъун Iуэхукъым, шыгъажэм хэ джэгу-
кIэхэм ахъшэ нэхъыбэ къазэрыIэщIи гъэ-
кIынырщ. Аращи, шыгъэжапIэр иу тIып-
щыжын дэнэ къэна, шыхъуэхэм ят рикъузэу, 
абы тригъэкIуадэу жыхуиIэ сом мелуа-
нитIри республикэм Мэкъумэш  Iуэху хэмкIэ 
и министерствэм хригъэлъхьэну и мурадщ. 

ШыгъэжапIэм и гугъу къыщыхъеякIэ, 
 дигу къэдгъэкIыжыну тфIэигъуэщ илъэс 
зыбжанэ ипэкIэ профессор Къагъырмэс 
Црай къызэрыддэгуэшауэ щыта гупсысэ -
ри: «Налшык шыгъэжапIэм 1979 - 1980 гъэ-
хэм пщIондэ адыгэш щы зэ рахуэу щытащ, 
зыхуащIари адыгэшрат ар, ауэ иджы 
 инджылыз уанэш лъы къабзэм зратащ. 
Иджыпсту  нэхъ тепсэлъыхьу щIадзэжащ 
адыгэшым, шэч хэ мылъу. Ауэ ар зыхуей 
хуэ зэн папщIэ, къэралым зыкъы щIигъа-
къуэу щытын хуейщ. Мэкъумэш IуэхухэмкIэ 
министерствэм къудамэ иIэщ ар и къа лэну. 
«Iэщ лъэп къыфIхэм епха хабзэми»  къалэн 
къащещI: зи бжыгъэр мащIэ хъуа псэущхьэ 
лIэужьыгъуэхэм къэрал мылъку яхухэгъэ-
кIын хуейщ. Адыгэшыр абы хохьэ. А гукъе-
уитIыр  иджыпстукIэ  диIэщ».  

ЧЭРИМ Марианнэ.

«ПсэупIэрэ къалэ зэIузэпэщрэ» проектым хиубыдэу, Грознэм 
щаухуащ фэтэр куэду зэхэт униплI, метр зэбгъузэнатIэ мин 13,8-
рэ хъууэ. А фэтэрхэр иратащ жьы дыдэ хъуа унэхэм къыщIагъэ-
IэпхъукIын хуейхэм. Псори зэхэту унагъуэ 310-м унэщIэ тхьэлъэIу 
ящIащ.

ШЭШЭН Республикэм ухуэныгъэмкIэ и министр Зайпуллаев Мус-
лим зэрыжиIэмкIэ, унэхэр Iэмэпсымэ «IущхэмкIэ» зэщIэузэдащ.
ПщIантIэхэр балигъхэми сабийхэми зыгъэпсэхупIэ яхуэхъун хуэдэу 
къызэрагъэпэщащ, машинэ гъэувыпIэхэри хуащIащ, зыми зэран 
хуэмыхъуну.

Куэд мыщIэу Грознэмрэ Горагорск посёлкэмрэ унэ 13 щаухынущ, 
фэтэр 520-рэ хъууэ, абыхэм ягъэIэпхъуэнущ цIыху мин 1,5-рэ.

Шэшэн Республикэм и Iэтащхьэ Кадыров Рамзан къелъытэ мы 
проектыр псом япэ яхуэгъэзэщIэну. «Илъэсищым къриубыдэу дэ 
унэ зэтету 33-рэ къызэфIэдгъэувэри, цIыху мини 3,5-рэ щIэдгъэтIыс-
хьэжащ», - жиIащ абы.

Фигу къэзгъэкIыжынщи, 2025 гъэ пщIондэ зэфIагъэкIын хуейщ 
унэ кхъахэхэм цIыхухэр къыщIагъэIэпхъукIыныр.

Псы дэлъэдапIэ ухуэн ирагъажьэ

Анэхэмрэ  сабийхэмрэ
зэрызыщIагъакъуэ

ХъыбарыфIхэм къахэзгъэщхьэхукIыну сыхуейт 
ДОМ.РФ фондым кърихьэжьа Iуэхур. Абы и мурадщ 
етIанэгъэ и пэщIэдзэм техуэу унэхэм я проект 25-рэ 
интернетым кърилъхьэну. Унэ зыщIыну хуейм игу 
ирихь къыхих хъунущ, зы соми Iамыхыу.

УНЭ щхьэхуэхэм я проектхэм ятеухуауэ ирагъэкIуэ -
кIыну зэпеуэм къыхахыну аращ нэхъыфIу къалъыта          
25-рэ. Абыхэм ящыщу 15-р пхъэ унэщ, 10-р - нэгъуэщI 
псэ уалъапхъэхэм къыхэщIыкIащ.

Архитекторхэм хуагъэуващ унэр лъапIэ ямыщIыну, 
 метр зэбгъузэнатIэм и ухуэни и ини сом мин 60 нэ-
хъыбэ темыкIуадэу зэфIэкIын хуейуэ. Мы жэрдэмыр 
зейхэм къыхагъэщ унэхэм я проектхэр зыхуэгъэзар 
къызэ рыгуэкI цIыхухэр зэрыарар. Ахэр щогугъ IэщIа-
гъэлIхэм ящIа проектхэмкIэ унэ зыухуэнум къэралыр 
дэIэпыкъу хъуну, банкхэми абы кредит нэхъ пуд хухах-
ыну. 

Сыт ищIэн хуейр мыпхуэдэ унэм тегушхуэнум? Унэ 
ищIын мурад зиIэр банкым макIуэ кредит къыIихыну. 
Абы зыхэдэн къыхуагъэлъэгъуэнущ: потребительскэ 
 кредит къапщтэу (процент 12 - 15 техуэу) узыхуей унэ 
ебгъэщI хъунущ; проценти 7 фIэкIа темыхуэу щIыхуэ 
къуатынущ, ДОМ.РФ фондым игъэхьэзыра проектхэм 
яз къыхэпхамэ.

Iуэхур къезыхьэжьахэм къалъытэ мыпхуэдэ зэ дэ-
лэжьэкIэм и фIыгъэкIэ унэхэр нэхъ пуд хъуну, зи унэ 
зыухуэну хуейхэм я бжыгъэм къыхэхъуэну. Псалъэм 
 папщIэ, нэгъабэ процент 24-кIэ хэхъуащ пхъэ унэ зыу-
хуахэм я бжыгъэр. Уз зэрыцIалэм и зэранкIэ нэгъабэрэ 
мы гъэм и щIымахуэ - гъатхэ мазэхэмрэ фэтэрым щIэу-
быдауэ щIэсахэм ящыщ куэдым къалэшхуэхэм пэ-
гъунэгъу къуажэхэмрэ дачэхэмрэ унэ къыщащэхуащ 
жьы къабзэм хэтын, Iэпкълъэпкъыр зэщIэнауэ щымыту 
хадэм илэжьыхьыфын папщIэ.

Хэт и дежкIи гурыIуэгъуэщ унэ пщIыным къаруи 
 мылъкуи зэрытекIуадэр, уеблэмэ лъапсэр къращIэкIын 
ямыухыурэ зи гъащIэр къызыIэщIэухэхэри мащIэкъым. 
ИтIанэ ар я натIэ мэхъу я бынхэми. А псор къызыхэкIыр 
цIыхухэм ахъшэ зэрамыIэрщ.

Ди цIыхухэм зыгуэркIэ яхуэщхьэпэну пIэрэ ДОМ.РФ 
фондым иригъэжьар? ЛэжьапIэ тэмэм уиIэу проценти 
7 зыщхьэщыптыкIыну кредитым упэлъэщынумэ, ар-
хитекторым ищIа проекткIэ унэ бухуэныр (ахъшэ щIэп-
тын щыхуэмейкIэ) икIи нэхъ дахэ, икIи нэхъ зэIузэпэщ 
хъунт. Шэч хэмылъу, нэгъуэщI теплъэ къащтэнут ди 
 къуажэхэм. Ауэ сомыр нэхъ пуд щыхъу, псоми я уасэ-
хэм щыхэхъуэ ди зэманым кредитми тегушхуэгъуейщи, 
лъапсэ къещIэкIынри зэ рыщытам къытенэжынущ: ма-
щIэ-мащIэурэ, гъэм къыхуэлэжьыр хилъхьэурэ унэ 
иухуэнущ а Iуэхур Iэмалыншэу къызыхукъуэкIам.

Сыт-тIэ, лейуэ дытепсэлъыхьауэ ара мы Iуэхум? Хьэуэ. 
НэгъуэщI къэралхэм унэу щаухуэм и процент  90-р  хуозэ 
IэщIагъэлIхэм ягъэхьэзыра проектхэм, ди къэралым ар 
иджыри проценти 2-м щынэсакъым. Iуэхур ежьа 
 щыхъуакIэ, ди къэралми абы зыщиужьыну къыщIэ-
кIынщ.

Хэт и унэ нэхъ дахэ?

Тырку  Республикэ

Португалием хыхьэ 
Коим бре къалэм ще кIуэ-
кIащ дзюдомкIэ Европэм и 
кубокыр къэхьыным ехьэ-
лIа зэхьэзэхуэ. Абы хэтащ 
къэрал 24-м къикIа спорт-
смен ныбжьыщIэ 300-м 
щIигъу.

УРЫСЕЙ Федерацэм и 
 командэ къыхэхам хэту 
 Европэм и кубокым щIэбэ-
нащ Къэбэрдей-Балъкъэ-
рымрэ Ставрополь краймрэ 
я цIэ кIэ утыку  къихьэ Къуэдз 
 Къантемыр. ПэщIэдзэ зэIу-
щIэхэр фIы дыдэу езы-
гъэкIуэкIа ди щIалэм фина-
лым къы щы пэщIэхуащ къэ-
ралым и командэ нэхъыщ-
хьэм къы ды хэт, Краснодар 
крайм и цIэ кIэ банэ Нэ гъущI 
Аб рэдж. Ди лъахэгъур абы 

Мейкъуапэ къыщалъхуа щIалэм
Америкэр къызэфIегъэувэ

Мейкъуапэ къыщалъхуа 
икIи зи сабиигъуэр а щIы-
пIэм щызыгъэкIуа Кучеров 
Никитэ.

НХЛ-м нэхъыбэ дыдэрэ 
къыщыхэжаныкI, абы ре-
корд зыбжанэ щызыгъэува 
щIалэм хоккейм зыщыхуи-
гъэсар Мэзкуущ. «Красная 

Армия» ныбжьыщIэ гупым 
къыщыщIидзэри, ЦСКА-м 
хагъэхьащ, иужькIэ къэра-
лым и гуп къыхэхам ира-
джащ. АдэкIэ, гу къылъа-
тэри, Канадэм и Квебек 
 къалэм и командэм и щIа-
лэ гъуалэ гупым ирагъэ-
блэгъащ. Иужь илъэсийм 
США-м и «Тампа-Бэй» гуп 
лъэрызехьэм хэтщ. 

Кучеров Никитэ и джэгу-
кIэр апхуэдизу ягу ирохь, я 
хьэрхуэрэгъухэм яхудигъэкI 
шайбэхэм мыхьэнэшхуэ 
 яIэщи, 2018 гъэм зэгу ры Iуэ-
ныгъэщIэ иращIылIащ. Абы 
ипкъ иткIэ иджыри илъэ-
сийкIэ «Тампа-Бэй»-м и 
щIы хьыр ихъумэнущ икIи а 
лъэхъэнэм къриубыдэу 
 доллар мелуан 76-рэ къи-
лэжьынущ, ехъулIэныгъэ зэ-
мылIэужьыгъуэхэм къапэ-
кIуэ саугъэт инхэр хэмыту. 

Адыгейм къыщалъхуа Ку-
черовым и командэр три-
гъэгушхуэ, лъагапIэ инхэм 
ебгъэрыкIуэ зэпытщ. Ар зи 
пашэ «Тампа-Бэй» гупыращ 
нэгъабэ НХЛ-м и дамыгъэ 
нэхъыщхьэ «Стэнли и Кубо-
кыр» къэзыхьар, мы гъэми 
и кIэух зэIущIэм нэсауэ абы 
щIэбэныр. Ди  гуапэщ адэ -
кIи ехъулIэныгъэ инхэр иIэ-
ну. 

ХЬЭТАУ  Ислъам.

Къуэдзым Европэм и кубокыр зыIэрегъэхьэ

ефIэкIащ икIи зэхьэзэхуэм и 
дыщэ  медалымрэ кубок 
нэхъыщ хьэмрэ къыхуагъэ-
фэщащ.

Спортсменыр ягъасэ 
 Иванов Дмитрийрэ Апхуд 
Андзоррэ.

ЖЫЛАСЭ Замир.

Налшык  шыгъэжапIэр  зейр  хэт?

Пщэрылъ зыщащIыжар ягъэзащIэ

Къэбэрдей-Балъкъэр Республикэм ЩэнхабзэмкIэ и министерствэм, «КъБР-Ме-
диа» къэрал кIэзонэ IуэхущIапIэм, КъБР-м и Журналистхэм я зэгухьэныгъэм, 
 «Кабардино-Балкарская правда», «Адыгэ псалъэ», «Заман», «Горянка», «Советская 
молодёжь» газетхэм, «Литературная Кабардино-Балкария», «Iуащхьэмахуэ», «Мин-
ги Тау», «Солнышко», «Нур», «Нюр» журналхэм, «Къэбэрдей-Балъкъэр» ВТК-м, 
 ВГТРК-м и «Къэбэрдей-Балъкъэр» ГТРК-м, «Эльбрус» тхылъ тедзапIэм, «Къэ-
бэрдей-Балъкъэр» республикэ хъыбарегъащIэ агентствэм я лэжьакIуэхэр 
 «КъБР-Медиа» къэрал кIэзонэ IуэхущIапIэм и компьютер къудамэм и оператор 
 Едгъул Iэсият Хьэдис и пхъум хуогузавэ абы и адэ Мечиев Хьэдис Алий и  къуэр 
дунейм зэрехыжам къыхэкIыу.


